
Ár 2013, föstudaginn 26. apríl, er fundur haldinn í úrskurðarnefnd um 
viðskipti við fjármálafyrirtæki. 

Mætt eru: Haukur Guðmundsson, formaður, Geir Arnar Marelsson, 
Hildigunnur Hafsteinsdóttir, Jóhann Tómas Sigurðsson og Oddur Ólason. 
 
 

Fyrir er tekið mál nr. 5/2013: 
 

M 
      gegn 
      F 
 
 
og kveðinn upp svohljóðandi 

 

ú r s k u r ð u r : 

 
 

I. 
Málsmeðferð. 

Málsaðilar eru M, hér eftir nefndur sóknaraðili, annars vegar og F, hér eftir 
nefndur varnaraðili, hins vegar. 

Málið barst úrskurðarnefndinni 28. janúar 2013, með kvörtun sóknaraðila, 
dagsettri 25. janúar 2013. Með bréfi nefndarinnar, dagsettu 1. febrúar 2013, var 
kvörtunin send varnaraðila og honum gefinn kostur á að tjá sig um hana og skýra 
sjónarmið sín. Svör varnaraðila bárust með bréfi dagsettu 12. mars 2013. Var bréfið 
sent sóknaraðila, með bréfi nefndarinnar, dagsettu 13. mars 2013, og honum gefinn 
kostur á að koma á framfæri athugasemdum sínum. Athugasemdir bárust ekki frá 
sóknaraðila. 

Málið var tekið fyrir á fundi nefndarinnar 26. apríl 2013. 
 
 

II. 
Málsatvik. 

Sóknaraðili er í ábyrgð fyrir láni X, útgefnu af A til varnaraðila.  
Sóknaraðili var í tölvupóstsamskiptum við varnaraðila frá júlí 2012 fram í 

desember 2012 vegna láns nr. X. Óskaði sóknaraðili eftir upplýsingum um 
sundurliðun á eftirstöðvum lánsins í tengslum við tilkynningu á vanskilum, dags. 4. 
júlí 2012. Námu vanskilin skv. tilkynningunni kr. 11.965.829. Sóknaraðili hafði 
fengið upplýsingar frá skiptastjóra þrotabús A um greiðslu að fjárhæð kr. 62.292.839 
frá þrotabúinu til varnaraðila og einnig uppgjör í tengslum við niðurfellingu 
sjálfskuldarábyrgðar annars ábyrgðarmanns lánsins, B.  

Með tölvupósti, dags. 25. september, frá starfsmanni bankans var sóknaraðili 
upplýstur um að það væri réttur skilningur hjá honum að B hafi samið við bankann 
um uppgjör vegna persónulegra ábyrgða sinna og veðtrygginga sem hann hafði veitt í 
eignum sínum fyrir skuldum A. Í póstinum kemur hins vegar ekki fram hvort 
greiðslur samkvæmt þessu uppgjöri komu að einhverju leyti til lækkunar láns nr. X og 
þá hve mikið. Með sama hætti er staðfest að varnaraðili hafi fengið greiðslu vegna 
sölu þeirra tækja, birgða o.fl. sem hann hafði veðtryggingu í og voru seldar 

(væntanlega við skiptin) en þess er ekki getið hvaða áhrif þessi greiðsla hafði á stöðu 
láns X. Í skeytinu koma annars fram upplýsingar um reiknaða stöðu lánsins án 
innheimtukostnaðar og sú afstaða bankans að þar sem sóknaraðili vilji ekki gangast 
undir mat á greiðslugetu, geti bankinn ekki gengið til samninga við hann um 
uppgjörið. Megi því vænta þess að gripið verði til frekari innheimtuaðgerða af hálfu 
varnaraðila.  

 
Þann 7. janúar 2013 fékk sóknaraðili senda ítrekun á tilkynningu á vanskilum 

á umræddu láni. Samtals námu vanskil kr. 11.690.930. 
Sóknaraðili skaut málinu til nefndarinnar með kvörtun dagsettri 25. janúar 

2013. 
Þann 7. mars 2013, eftir að meðferð máls þessa hófst, sendi varnaraðili 

sóknaraðila upplýsingar um endurútreikning láns nr. X ásamt sýnidæmi sem útskýrði 
endurútreikning lánsins og afrit af tilkynningu til A um endurútreikning lánsins, dags. 
15. ágúst 2011. Bauðst sóknaraðila að hafa samband við Endurútreikning hjá 
varnaraðila og óska eftir fundi með fulltrúa þar.  
 
 

III. 
Umkvörtunarefni. 

 Sóknaraðili krefst upplýsinga. Kveðst hann ítrekað hafa beðið varnaraðila um 
útreikninga að baki kröfu sem varnaraðili teldi sig eiga á hendur honum og sendi 
ítrekað upplýsingar um. Miðað við gögn þau sem sóknaraðili hafi undir höndum þá 
finnist honum sú fjárhæð sem komi þar fram engan veginn passa við þær upplýsingar 
sem hann hafi fengið frá skiptastjóra. Til að fara yfir það þurfi hann gögn yfir það 
hvernig upphæðin sé fundin út af hálfu bankans.  
 
 

IV. 
Athugasemdir varnaraðila. 

Varnaraðili gerir ekki kröfur í máli þessu. Bendir varnaraðili á að bankinn hafi 
sent sóknaraðila þann 7. mars 2013 upplýsingar um endurútreikning á láni nr. X, 
ásamt sýnidæmi sem útskýri endurútreikning lánsins og afrit af tilkynningu til A um 
endurútreikning lánsins, dags. 15. ágúst 2011. Varnaraðili kveðst hafa boðið 
sóknaraðila að hafa samband við Endurútreikning hjá F með ósk um fund með fulltrúa 
Endurútreiknings, teldi sóknaraðili bankann ekki hafa svarað fyrirspurn sóknaraðila. 
Fulltrúi Endurútreiknings hjá varnaraðila hafi verið upplýstur um málið. 

Með vísan til alls framangreinds telur varnaraðili að bankinn hafi komið til 
móts við kröfur sóknaraðila um upplýsingar um endurútreikning lánsins.  
 
 

V. 
Niðurstaða. 

Sóknaraðili krefst upplýsinga um útreikninga að baki kröfu varnaraðila á hann 
skv. láni nr. X. Varnaraðili gerir ekki kröfur í málinu.  

Fyrir liggur að sóknaraðili gekkst í ábyrgð á láni nr. X, útgefnu af A, og 
varnaraðili hefur hafið innheimtuaðgerðir á grundvelli þess láns á sóknaraðila. Er 
krafa sóknaraðila í máli þessu um upplýsingar um útreikninga að baki kröfu 

varnaraðila skv. láni nr. X, svo nátengd þeirri fjárkröfu varnaraðila að b-liður 6. gr. 
samþykkta nefndarinnar stendur því ekki í vegi að fjallað sé um kröfu sóknaraðila. 

Varnaraðili sendi sóknaraðila, með bréfi dags. 7. mars 2013, upplýsingar um 
endurútreikning á umræddu láni ásamt sýnidæmi sem útskýrði endurútreikning 
lánsins og afrit af tilkynningu til A um endurútreikning lánsins, dags. 15. ágúst 2011.  

Samkvæmt endurútreikningi þeim sem varnaraðili sendi sóknaraðila 7. mars 
2013 voru eftirstöðvar lánsins kr. 68.258.459. Samkvæmt ítrekun á tilkynningu um 
vanskil, dags. 7. janúar 2013, voru eftirstöðvar fyrir greiðslu kr. 11.376.410 og 
vanskil samtals kr. 11.690.930. Sóknaraðili fékk þær upplýsingar frá skiptastjóra A að 
greiddar hefðu verið kr. 62.292.839 til varnaraðila. Þá hefði verið felld niður 
sjálfskuldarábyrgð B á umræddu láni og framkvæmt uppgjör vegna þess.  

Upplýsingar þær sem varnaraðili sendi sóknaraðila eru í ljósi framangreinds 
einungis hluti þeirra upplýsinga sem sóknaraðili krafðist í máli þessu. Óskaði hann 
einnig upplýsinga um greiðslu frá þrotabúi A inn á umrætt lán og uppgjör í tengslum 
við niðurfellingu sjálfskuldarábyrgðar B á láni nr. X. Enda þótt sóknaraðili eigi ekki 
rétt á upplýsingum um þessi tilteknu uppgjör, á hann rétt á að fá upplýsingar um hvort 
eitthvað greiddist inn á lánið vegna þeirra. 

Í ljósi þessa og einnig með vísan til þess að varnaraðili gerir ekki kröfu í máli 
þessu verður krafa sóknaraðila tekin til greina og varnaraðila gert að afhenda 
sóknaraðila upplýsingar um greiðslur inn á lán nr. X. 

 
 

Ú r s k u r ð a r o r ð: 
Varnaraðili, F, skal afhenda sóknaraðila, M, upplýsingar um greiðslur inn á lán 

nr. X. 
 
 
 

Reykjavík, 26. apríl 2013. 
 

 
________________________ 

Haukur Guðmundsson 
 
 
     ________________________               _________________________ 
          Geir Arnar Marelsson           Jóhann Tómas Sigurðsson 
 
 
     ________________________     _________________________ 
       Hildigunnur Hafsteinsdóttir                Oddur Ólason 
 

 
 


